Avgerð frá Skatta- og avgjaldskærunevndini frá 26.03.2008

Mál nr.: 07-03-33-16 

Lóg: Lóg um skrásetingargjald á

motorakførum v.m. § 2 og

Meirvirðisgjaldslógin § 7

Heimvíst til realitetsviðgerð

Samandráttur:

Kært varð um avgerð hjá Taks at bíða við viðgerð av umsókn kærarans, til dómur var fallin í øðrum máli. Skatta- og avgjaldskærunevndin vísti málinum til Taks til veruliga støðutakan til umsóknina.

Kærararnir kravdu Taks at endurrinda teimum meirvirðisgjald av skrásetingargjaldi av tilsamans trimum bilum, keyptir í tíðarskeiðnum frá juni 2001 til mars 2005, vísandi til av​gerð hjá Skatta- og avgjaldskærunevndini frá 25. oktober 2006.

Taks svaraði teimum, at avgerðin hjá Skatta- og avgjaldskærunevndini var mett ivasom og varð løgd fyri Føroya Rætt. Teir fingu eisini at vita, at kunnað varð, tá ein avgerð fyri​lá. 

Henda avgerð varð kærd til Skatta- og avgjaldskærunevndina.

Avgerð hjá Skatta- og avgjaldskærunevndini.

Í avgerð frá 25. oktober 2006 tók Skatta- og avgjaldskærunevndin avgerð um, at heimild var ikki at krevja mvg av skrásetingargjaldi tann 14. apríl 2005, tá bilurin, sum tað málið snúi seg um, varð seldur. Hesar somu reglur vóru galdandi í tíðarskeiðnum frá 1. mai 1999 til 28. apríl 2005. Henda avgerð hjá Skatta- og avgjaldskærunevndini er løgd fyri Føroya Rætt, men enn er dómur ikki fallin.

Nú er so kært til Skatta- og avgjaldskærunevndina avgerð hjá Taks frá 15. oktober 2007, har Taks sum svar uppá umsókn um at fáa afturrindað mvg av trimum bilum, boðar frá, at avgerðin hjá Skatta- og avgjaldskærunevndini verður mett ivasom og er løgd fyri Føroya Rætt og at kunnað verður, tá ein avgerð fyriliggur.

Avgerðir hjá Taks kunnu kærast til Skatta- og avgjaldskærunevndina, og avgerðirnar hjá Skatta- og avgjaldskærunevndini kunnu ikki kærast til hægri fyrisitingarligan myndug​leika, men kunnu leggjast fyri Føroya Rætt.

Skatta- og avgjaldskærunevndin hevur tikið eina avgerð og so leingi, sum henda ikki er broytt við dómi, er rættarstøðan, sum nevndin er komin til, galdandi. Taks má fylgja av​gerðunum hjá nevndini og kann ikki nokta at viðgera umsóknir vísandi til, at tey eru ósamd við niðurstøðuna og hava lagt annað mál fyri rættin.

Sum málið er lýst, hevur Taks als ikki viðgjørt, um nevndu bilar koma undir somu reglur, sum bilurin í málinum, sum var til viðgerðar í omanfyri nevnda máli, men bert avvíst at viðgera umsóknina, til dómur fyriliggur.

Skatta- og avgjaldskærunevndin metti tí, at málið átti at heimvísast til Taks soleiðis, at stovnurin fekk høvi til at taka støðu til, um bilarnir, sum kærararnir nevna, lúka treytirnar at sleppa undan meirvirðisgjaldi av skrásetingargjaldinum.

Skatta- og avgjaldskærunevndin avgjørdi at vísa málinum til Taks til veruliga støðu​takan til umsóknina. Avgerðin verður grundað við, at Taks kann ikki nokta at viðgera eina umsókn vísandi til, at annað mál er lagt fyri Føroya Rætt.
